
QAZIB OLINAYOTGAN ENG YIRIK VA RUDA 
KONLARINING GEODINAMIK SHAROITLARINI 
TAHLIL QILISH

Qo‘shshayev Uchqun Quvvatovich
Osiyo xalqaro universiteti katta o‘qituvchisi, 

O‘zbekiston, Buxoro sh.

Annotatsiya. Ushbu maqolada O‘zbekistondagi qazib olinayotgan va istiqbolli oltin ruda konlarining geologik va tektonik 
sharoitlari to‘g‘risida ma’lumot keltirilgan. Konlar hududlarining kon-geologik xususiyatlari, yer qobig‘idagi tektonik pli-
talarning o‘zaro ta’sirlashish jarayonlari tahlil qilingan. Tadqiqotda kon-geologik tuzilish, tektonik yoriqlar, tog‘ jinslarining 
fizik-mexanik xususiyatlari, qazib olish chuqurligi, yer osti va yer usti suvlarining ta’siri, qazib olish texnologiyasi hamda 
geostatik kuchlanishlarning o‘zgarishi geodinamik jarayonlarning asosiy omillari sifatida ko‘rib chiqiladi. Zamonaviy geo-
dezik va masofadan zondlash texnologiyalari, xususan, GNSS, radar monitoringi va InSAR vaqt qatorlari yordamida yer 
yuzasi deformatsiyalarini aniqlash imkoniyatlari ham tahlil etiladi. Zamonaviy tadqiqotlar InSAR texnologiyasining katta 
maydonlarni muntazam monitoring qilish, deformatsiya o‘choqlarini aniqlash va karyer bortlarining barqarorligini bahol-
ashdagi samaradorligini ko‘rsatmoqda.

Kalit so‘zlar: geologik va tektonofizik sharoitlar, kon bosimi, plitalar tektonikasi, mikroplitalar, gorizontal harakat, transfor-
matsiya yoriqlari, kuchlanish maydonlari.

Abstract. This article presents information on the geological and tectonic conditions of gold ore deposits in Uzbeki-
stan-both those currently being mined and those with future potential. The mining-geological characteristics of the deposit 
areas and the interaction processes between tectonic plates in the Earth’s crust are analyzed. The study examines 
mining-geological structure, tectonic faults, the physical-mechanical properties of rocks, mining depth, the influence of 
groundwater and surface water, extraction technology, and changes in geostatic stress as key factors driving geodynamic 
processes. It also analyzes the capabilities for detecting land surface deformations using modern geodetic and remote 
sensing technologies, specifically GNSS, radar monitoring, and InSAR time series. Contemporary research demonstrates 
the effectiveness of InSAR technology for the regular monitoring of large areas, the identification of deformation zones, 
and the assessment of open-pit slope stability.

Keywords: Geological and tectonophysical conditions, mining pressure, plate tectonics, microplates, horizontal move-
ment, transform faults, stress fields.

Аннотация. В статье представлены сведения о геологических и тектонических условиях залегания золоторудных 
месторождений Узбекистана - как разрабатываемых в настоящее время, так и перспективных. Проведён 
анализ горно-геологических характеристик участков месторождений и процессов взаимодействия тектонических 
плит в земной коре. Рассматриваются такие факторы, определяющие геодинамические процессы, как горно-
геологическое строение, тектонические разломы, физико-механические свойства горных пород, глубина ведения 
горных работ, влияние подземных и поверхностных вод, технология добычи и изменения геостатического 
напряжения. Также анализируются возможности выявления деформаций земной поверхности с использованием 
современных геодезических методов и технологий дистанционного зондирования, в частности GNSS, радарного 
мониторинга и анализа временных рядов InSAR. Современные исследования подтверждают эффективность 
технологии InSAR для регулярного мониторинга обширных территорий, выявления зон деформации и оценки 
устойчивости бортов карьеров.

Ключевые слова: геологические и тектонофизические условия, горное давление, тектоника плит, микроплиты, 
горизонтальные перемещения, трансформные разломы, поля напряжений.

K I R I S H
O‘zbekiston mustaqillik yillarida konchilik sanoati rivojlanishi nafaqat saqlanib qoldi, balki uning 

rivojlanishiga kuchli turtki berdi. Bu davrda turli foydali qazilmalarning 200 dan ortiq konlari o‘rganildi, jumladan, 
14 ta oltin, 1 ta volfram, 6 ta uran, 1 ta vermikulit, 14 ta yarim qimmatbaho xomashyo, 5 ta agrokimyoviy 
rudalar, 140 dan ortiq qurilish materiallari konlari va hokazo.

Respublikada bugungi kunga qadar jami 3000 dan ortiq istiqbolli foydali qazilma konlari vujudga keldi, 100 
ga yaqin mineral xomashyo turlari aniqlangan bo‘lib, ulardan 65 tasi sanoat va qishloq xo‘jaligida qo‘llaniladi 



M U H A N D I S L I K  VA  I Q T I S O D I Y O T

278

2026-yil, sentyabr.  № 9-son

[1].
Respublikada 1466 dan ortiq konlar, shu jumladan, 72 turdagi mineral xomashyo (66 tasi balansga 

olingan) aniqlangan bo‘lib, ulardan 51 tasi nodir, 43 tasi rangli, nodir va radioaktiv metallar konlari, 3 tasi qora 
metallar, 191 tasi yoqilg‘i-energetika, 21 tasi kon kimyosi, 36 ta turli konchilik xomashyosi va boshqalar, 30 ta 
qimmatbaho toshlar, 520 ta qurilish materiallari, 571 - yer osti suvlari. Foydalanish uchun tayyorlangan barcha 
turdagi mineral xomashyo zaxiralari 1,88 trillion AQSH dollarini, umumiy mineral-xomashyo salohiyati esa 
10,96 trillion AQSH dollaridan ortiqroqni tashkil etadi. Nafaqat qimmatbaho (oltin, kumush) va radioaktiv, balki 
rangli, nodir metallarning zaxiralari ham o‘ziga xos, ham murakkab konlar bilan bog‘liq bo‘lgan yirik xomashyo 
bazasi yaratildi.

Yirik ochiq konlarda geodinamik holat doimiy va o‘zgaruvchan jarayon sifatida namoyon bo‘ladi. Qazib olish 
ishlari davomida tog‘ jinslarining tabiiy kuchlanish holati qayta taqsimlanadi, mavjud tektonik va strukturaviy 
zaifliklar faollashishi mumkin. Shu sababli karyer bortlarining barqarorligini faqat geometrik parametrlar asosida 
baholash yetarli emas. Zamonaviy yondashuvlarda tog‘ jinslarining mustahkamligi, yoriqlar tizimi, gidrogeologik 
sharoit, qazib olish ketma-ketligi va deformatsiyalarning real vaqt yoki vaqt qatori asosidagi monitoring natijalari 
birgalikda tahlil qilinadi.

Geodinamik jarayonlarni o‘rganishning muhim vazifalaridan biri tog‘ jinslari massivida deformatsiya 
boshlanishining dastlabki belgilarini aniqlashdan iborat. Chunki yirik karyerlarda yuz beradigan bort siljishlari 
ishlab chiqarish jarayonining to‘xtab qolishi, texnik vositalarning shikastlanishi va inson xavfsizligiga tahdid 
tug‘dirishi mumkin. Shu nuqtayi nazardan, geodinamik monitoring nafaqat ilmiy, balki bevosita amaliy va 
xavfsizlik nuqtayi nazaridan ham muhimdir.

M A V Z U G A  O I D  A D A B I Y O T L A R  S H A R H I
Yirik ruda konlarining geodinamik holatini o‘rganish masalasi geologiya, konchilik geomekanikasi, 

muhandislik geologiyasi, geodeziya va masofadan zondlash fanlarining kesishgan nuqtasida shakllangan. Ilmiy 
adabiyotlarda geodinamik jarayonlar, asosan, tog‘ jinslari massivining kuchlanish-deformatsiya holati, karyer 
bortlari barqarorligi, tektonik strukturalarning ta’siri va qazib olish jarayonida yuzaga keladigan deformatsiyalar 
nuqtayi nazaridan o‘rganilgan.

Zamonaviy tadqiqotlarda esa karyer bortlarining barqarorligi statik emas, balki qazib olish jarayoni 
davomida doimiy ravishda o‘zgarib turuvchi geomekanik holat sifatida qaralmoqda. 2026-yilda Bulgurcu va 
Ozturk tomonidan taklif etilgan kompleks yondashuvda ochiq kon bortlarining holatini baholash uchun yer usti 
radar monitoringi, sun’iy yo‘ldosh InSAR vaqt qatorlari va sonli barqarorlik modellashtirish usullari birlashtirilgan. 
Tadqiqot natijalari deformatsiyaning ayrim sektorlar bo‘yicha bosqichma-bosqich yoki epizodik rivojlanishini, 
strukturaviy uzilishlar va yer osti suvlarining esa bort barqarorligiga sezilarli ta’sir ko‘rsatishini ko‘rsatgan.

Bar va Dixon tadqiqotlarida InSAR texnologiyasining ochiq konlar uchun amaliy imkoniyatlari keng tahlil 
qilingan. Mualliflar sun’iy yo‘ldosh interferometriyasidan foydalanish orqali karyer bortlari, ag‘darmalar, omborlar 
va boshqa kon infratuzilmasining katta hududlarini bir vaqtning o‘zida kuzatish mumkinligini ko‘rsatgan. InSAR 
ma’lumotlari avvalgi deformatsiyalarni retrospektiv tahlil qilish va kelajakdagi geotexnik monitoring strategiyasini 
takomillashtirish imkonini ham beradi.

Engelbrecht va hammualliflar Sentinel-1 ma’lumotlari asosidagi vaqt qatorli InSAR usullarini ochiq kon 
bortlari barqarorligini monitoring qilishda qo‘llagan. Tadqiqotda an’anaviy monitoring vositalari asosan nuqtaviy, 
vaqt va resurs talab qiluvchi usullar ekanligi, vaqt qatorli InSAR esa karyer bortlarining katta qismini masofadan 
monitoring qilish imkonini berishi ta’kidlangan.

Shuningdek, 2026-yilgi tadqiqotlarda kon hududlaridagi deformatsiyalarni avariya yoki bort qulashidan 
oldin va keyin tahlil qilish imkoniyatlari ham o‘rganilmoqda. Xususan, turli kon majmualarida InSAR ma’lumotlari 
yordamida ayrim bort buzilishlaridan bir necha oy yoki hatto yillar oldin deformatsiya belgilari kuzatilgani 
aniqlangan. Bu natija sun’iy yo‘ldosh monitoringini nafaqat mavjud geodinamik holatni qayd etish, balki erta 
ogohlantirish tizimlarining tarkibiy qismi sifatida qo‘llash imkoniyatini ko‘rsatadi.

T A D Q I Q O T  M E T O D O L O G I YA S I
Mamlakatimiz taraqqiyotining hozirgi bosqichida konchilik sanoati butun mamlakatning iqtisodiy salohiyatini 

belgilab beruvchi ustuvor yo‘nalishlardan biri sifatida xizmat qilmoqda. Oltin, uran, mis, volfram, kaliy tuzlari, 
fosforitlar, kaolinlar va boshqalar kabi bir qator muhim foydali qazilmalar bo‘yicha O‘zbekiston aniqlangan 
zaxiralari va ularni ko‘paytirish istiqbollari bo‘yicha nafaqat MDH davlatlari orasida yetakchi o‘rinni egallab 
turibdi, balki birinchi o‘ntalik konchilik sanoati rivojlangan davlatlar qatoriga kiradi. Bunda asosiy oltin konlari 
Markaziy Qizilqum mintaqasida jamlangan [2].

Tadqiqotda GIS texnologiyalari yordamida geologik, geodezik va masofadan zondlash ma’lumotlari 
yagona fazoviy muhitda birlashtiriladi. Deformatsiya xaritalari karyerning raqamli balandlik modeli, bort 
qiyaliklari, tektonik yoriqlar va qazib olish konturlari bilan ustma-ust qo‘yilib, geodinamik jarayonlarning fazoviy 
qonuniyatlari aniqlanadi.

GIS tahlili quyidagi vazifalarni bajarishga imkon beradi:
•	 deformatsiya o‘choqlarini aniqlash; 
•	 yuqori deformatsiya tezligiga ega zonalarni ajratish; 
•	 deformatsiyaning tektonik yoriqlar bilan bog‘liqligini baholash; 
•	 karyer bortlari bo‘yicha deformatsiya taqsimotini aniqlash; 
•	 vaqt davomida deformatsiya dinamikasini xaritalash. 

Olingan ma’lumotlar asosida kon hududi deformatsiya holatiga ko‘ra shartli ravishda barqaror, kuzatuv 
talab qiluvchi va yuqori xavfli zonalarga ajratiladi. Bunda faqat deformatsiyaning mutlaq qiymati emas, balki 
uning tezligi, tezlanishi va vaqt davomida takrorlanishi ham hisobga olinadi.

Ayniqsa, deformatsiya tezligining ketma-ket kuzatuvlarda ortib borishi geodinamik jarayonning 
faollashayotganini ko‘rsatuvchi muhim indikator sifatida baholanadi. InSAR ma’lumotlarini yer usti geodezik va 
geotexnik monitoring bilan birlashtirish deformatsiya xavfini baholashning ishonchliligini oshiradi.

Umuman olganda, adabiyotlar tahlili shuni ko‘rsatadiki, yirik ruda konlarining geodinamik sharoitlarini 
obyektiv baholash uchun geologik tadqiqotlar + geomekanik modellashtirish + geodezik monitoring + InSAR 
texnologiyalarining kompleks qo‘llanilishi eng istiqbolli yondashuvlardan biridir. Bunday integratsiya kon 
massivida yuzaga kelayotgan deformatsiyalarning fazoviy va vaqt bo‘yicha rivojlanishini aniqlash, ularning 
asosiy sabablarini baholash hamda xavfli geodinamik zonalarni oldindan ajratish imkonini beradi.

Navoiy KMK tomonidan qazib olish ishlari olib boriladigan ushbu mintaqada oltin qazib olish mineral-
xomashyo bazasining asosini 15 dan ortiq oltin konlari zaxiralari tashkil etadi (1-rasm), bu kon korxonalari 
O‘zbekiston Respublikasida qazib olinayotgan oltin zaxiralarining taxminan 85 % ga teng miqdorini tashkil 
etadi.

T A H L I L  V A  N A T I J A L A R
Bu hududda oltin qazib olish korxonalari - Zarafshon oltin qazib olish majmuasi (1967-yildan ochiq usulda 

qazib olinayotgan Muruntov koni), Uchquduq oltin qazib olish majmuasi (Ko‘kpatas, Daug‘iztau, Ajibugut va 
boshqa konlardagi karyerlar), Zarmitan, Marjonbuloq konlari 2002-yil may oyidan, Qoraqutan yer osti konlari 
2002-yildan NKMK tarkibiga kirgan. Zarafshon oltin qazib olish majmuasi hozirda dunyodagi eng yirik oltin 
qazib olish majmualari orasida ikkinchi o‘rinda turadi [2].

Uchquduq oltin qazib olish majmuasining xomashyo bazasi ikkita yirik oltin sulfidli rudali konlari - Ko‘kpatas 
va Daug‘iztau konlari bo‘lib, majmua 1995-yilda foydalanishga topshirilgan. Zarmitan oltin koni O‘zbekistondagi 
yer osti usulida qazib olinadigan eng yirik kon bo‘lib, u Charmitan ruda maydonining yirik Charmitan konini 
tashkil etadi.

Tadqiqotning metodologik asosini yirik va ruda konlarida yuzaga keladigan geodinamik jarayonlarni 
kompleks o‘rganish, tog‘ jinslari massivining kuchlanish-deformatsiya holatini baholash hamda kon hududidagi 
deformatsion jarayonlarni zamonaviy geodezik va masofadan zondlash texnologiyalari yordamida monitoring 
qilish tashkil etadi. Tadqiqotda geologik, geomekanik, geodezik, geoinformatsion va masofadan zondlash 
usullaridan kompleks foydalanildi.

Tadqiqot materiali sifatida qazib olinayotgan yirik ruda konlarining geologik va geodinamik holatini 
tavsiflovchi ma’lumotlar, tog‘ jinslarining fizik-mexanik ko‘rsatkichlari, karyer bortlarining geometrik parametrlari, 
tektonik yoriqlar va geologik strukturalar haqidagi ma’lumotlar, shuningdek, yer yuzasi deformatsiyalarini 
ifodalovchi geodezik va sun’iy yo‘ldosh ma’lumotlari olindi.

Kon hududining geodinamik sharoitlarini aniqlashda, avvalo, uning geologik-litologik tuzilishi, tektonik 
buzilishlar tizimi va tog‘ jinslarining fizik-mexanik xususiyatlari o‘rganildi. Tog‘ jinslarining zichligi, g‘ovakligi, 
namligi, mustahkamligi, deformatsiyalanish moduli va ichki ishqalanish koeffitsiyenti kabi parametrlar 
geomekanik baholashning asosiy ko‘rsatkichlari sifatida qabul qilindi.

Karyer bortlarining barqarorligini baholashda bort qiyaliklari burchagi, pog‘ona balandligi va kengligi, tog‘ 
jinslari qatlamlarining yotish yo‘nalishi, yoriqlar zichligi va ularning fazoviy yo‘nalishi hisobga olindi. Mazkur 
parametrlarning o‘zaro bog‘liqligi orqali geodinamik jihatdan nisbatan barqaror va deformatsiyaga moyil bo‘lgan 
uchastkalar ajratildi.

1-rasm. Markaziy Qizilqum mintaqasidagi oltin konlarining ekspluatatsion zaxiralari nisbati (%)

Charmitan oltin rudali zonasi Shimoliy Nurota antiklinalining janubiy qanotida joylashgan bo‘lib, Janubiy 
Tyan-Shan Gersin burmalangan mintaqasining Zarafshon-Turkiston ruda hosil bo‘ladigan geologik strukturali 
zonasining ajralmas qismi hisoblanadi. Charmitan oltin zonasining umumiy oltin zaxiralari 300 tonnaga 
baholangan [3].

Ruda maydonining chegaralari: g‘arbdan - Madzherumskiy, sharqdan - Sharqiy yoriqlar, janubdan 
- Qorovulxona-Charmitan yoriqlar zonasi bilan, shimoldan esa mezbon shoxli terrigen yotqiziqlari bilan 
chegaralangan. Ruda konining maydoni taxminan 324 km² ni tashkil qiladi. +840 m gorizontgacha bo‘lgan 
konni o‘zlashtirish ochiq usulda, keyin esa yer ostida amalga oshirildi [4].

Zarmitan oltin rudali zonasining xususiyatini belgilovchi Zirabuloq-Qo‘shrobod cho‘kindi to‘plami (shimoli-
sharqiy) chuqur yoriqlarining kenglik bo‘yicha burmali tuzilmalar bu maydonga nisbatan yirik intruziyaning 
joylashishiga sabab bo‘lgan. Zirabuloq-Qo‘shrobod yorig‘i mos yo‘nalishda intruziyada bilvosita alohida 
magmatik jinslarning paydo bo‘lishi, unda ko‘ndalang yo‘nalishda daykalar, mayda granit shtoklari, shuningdek, 
intruziyalarning tik sharqiy kontakti qayd etilgan [5].

Charmitan va G‘ujumsoy konlarining ruda tanalari shimoldan Qorovulxona-Charmitan yoriq zonasini 
qoplagan bir qator chuqur yoriqlar bilan nazorat qilinadi. Shu bilan birga, Charmitan oltin konida g‘arbiy-
shimoliy-g‘arbiy yo‘nalishdagi yoriqlar, G‘ujumsoyda esa shimoliy-sharqdagi yoriqlar ustunlik qiladi.

Toshkent viloyatining Chotqol-Qurama zonasida (CHQZ) qariyb 2500 tonna oltin (jahon zaxiralarining 
5,0 %), shu jumladan, 12 ta oltin konida (Qizil-Olma, Qayrag‘och, Qayrog‘och, Qovuldi, Chadak, Oqturpak, 
Revashte, Uchqiz, Shamatjon, Qo‘rg‘on, Arabulak, Chakmaktash) va Olmaliqning porfir-mis konlari rudalarida 
2000 t ga yaqin. Bundan tashqari, mintaqada turli miqyosdagi 300 dan ortiq oltin uyumlari ma’lum. Qizil-Olma 
va Qo‘chbuloq konlari mos ravishda 5 va 4 megaunsiya oltin zaxiralari bilan dunyoning oltin rudasi gigantlari 
ro‘yxatida joy egallagan [5].

2004-yilda Chotqol-Qurama mintaqasi uchun bashoratli metallogenik tuzilmalari uchun ishchi geologik 
bazani tayyorlash doirasida mintaqaning bashorat qilinayotgan oltin resurslarini ekspert qayta baholashi 
o‘tkazildi.

X U L O S A  V A  T A K L I F L A R
Ushbu qayta baholash Toshkent viloyatining 35 ta mashhur bashoratli va istiqbolli hududlarida va uchta 

yangi - Alizar, Aktau, Ispay maydonlarida joylashgan konlar salohiyatini 1380 tonnagacha oshirish imkonini 
berdi. Shu jumladan, 690 tonna oltin bashorat qilingan resurslariga ega bo‘lgan 6 ta ma’lum ruda maydonlari 
(RM), 250 tonna oltin resurslariga ega 9 ta potensial ruda maydonlari (PRM) va asosan ruda maydonlari 
hajmiga (o‘nlab km²) mos keladigan 440 tonna oltin zaxirasiga ega bo‘lgan 23 ta istiqbolli maydonlarga e’tibor 
qaratildi.

